
RAQAMLI IQTISODIYOT 
SHAROITIDA MOLIYAVIY 

HISOBOTNING MUAMMOLARI

Maxmudov Saidjamol Kadirjanovich
Andijon davlat texnika instituti

“Buxgalteriya hisobi va menejment” kafedrasi
v.b.professor, i.f.d.

Annotatsiya: Moliyaviy hisobot foydalanuvchilar uchun moslashtirilgan holda sodda va tushunarli shaklda boʻlishi kerak. 
Iqtisodiy adabiyotlarda hisob tizimini tartibga solish uchun xorijiy davlatlar hisob standartlaridan foydalanish zarurligi 
tez-tez tilga olinib turibdi. Bunday fikrlar bizning mintaqaviy xususiyatlarimiz uchun unchalik toʻgʻri kelmaydi, chunki bizning 
Respublikamizda buxgalteriya  hisobining ma'lum tizimi tarkib topgan. Xorijiy davlatlarda har bir mamlakat oʻzining milliy 
standartlaridan foydalanadi. Bu standartlar mamlakat milliy iqtisodiyotiga xos boʻlgan xususiyatlarni oʻzida aks ettiradi, 
chunki sodir etilayotgan moliyaviy-xoʻjalik muomalalari turli davlatlarda turlicha talqin qilinadi.

Kalit soʻzlar: Moliyaviy hisobotlar, buxgalteriya hisobi, standartlar, davr harajatlar, fondler, mulk qiymati, dargumon qarzlar, 
transmilliy kompaniyalar, tovar moddiy zahiralar.

Abstract: Financial reporting should be in a simple and understandable form, adapted for users. In economic literature, 
the need to use accounting standards of foreign countries to regulate the accounting system is often mentioned. Such 
ideas are not very relevant for our regional characteristics, since our Republic has a certain accounting system. In foreign 
countries, each country uses its own national standards. These standards reflect the characteristics inherent in the 
national economy of the country, since the financial and economic transactions taking place are interpreted differently in 
different countries.

Key words: Financial statements, accounting, standards, period costs, funds, property value, doubtful debts, transnational 
companies, inventories.

Аннотация: Финансовая отчетность должна быть представлена в простой и понятной форме, адаптированной для 
пользователей. В экономической литературе часто упоминается необходимость использования бухгалтерских 
стандартов зарубежных стран для регулирования системы бухгалтерского учета. Подобные представления не 
очень актуальны для наших региональных особенностей, поскольку в нашей республике действует определенная 
система учета. За рубежом каждая страна использует свои собственные национальные стандарты. Эти стандарты 
отражают особенности национальной экономики страны, поскольку финансово-экономические операции 
трактуются по-разному в разных странах.

Ключевые слова: Финансовая отчетность, бухгалтерский учет, стандарты, затраты периода, фонды, стоимость 
имущества, сомнительные долги, многонациональные компании, запасы.

K I R I S H
Raqamli iqtisodiyot sharoitida milliy iqtisodiyotimizning xususiyatlarini hisobga olgan holda xalqaro 

amaliyotda qoʻllanilayotgan hisob tizimiga oʻtish zarurati paydo boʻldi, ya’ni bozor iqtisodiyoti buxgalteriya  
hisobining xalqaro standartlar bilan integratsiyalashuvini talab etadi. Shuning uchun foydalanuvchilarga 
oshkor qilinishi lozim boʻlgan moliyaviy ma’lumotlarning hajmi, mazmuni va shakliga, shuningdek buxgalteriya  
hisobotining auditiga nisbatan yagona minimal talablarni qoʻyish davr talabidir. 

Boshqacha qilib aytganda, «Standartlarning qoʻllanilishini ta’minlaydigan, ularni hayot talablariga 
moslashtiradigan butun bir tizimni yaratish zarur. Standartlar toʻxtab qolishi mumkin emas, balki ular iqtisodiyotdagi 
barcha oʻzgarishlarni va ehtiyojlarni hisobga olishi, taraqqiyotga koʻmaklashi lozim. Shuning uchun buxgalteriya 
hisobi va hisoboti islohoti bozor iqtisodiyotiga oʻtishning muhim elementi ekanligiga diqqatni qaratgan holda, 
korxonalarning buxgalteriya  hisoboti shakllanishining qoida va yondashuvlarini muvofiqlashtirish, tashkil qilish 
va chop etish mulkdorlar va sarmoyadorlar manfaatlarini himoya qilish uchun muhim ahamiyatga ega ekanligini 
ta’kidlash zarur»[7].

M A V Z U G A  O I D  A D A B I Y O T L A R  S H A R H I
Moliyaviy hisobot foydalanuvchilar uchun moslashtirilgan holda sodda va tushunarli shaklda boʻlishi kerak. 

Iqtisodiy adabiyotlarda hisob tizimini tartibga solish uchun xorijiy davlatlar hisob standartlaridan foydalanish 
zarurligi tez-tez tilga olinib turibdi. Bunday fikrlar bizning mintaqaviy xususiyatlarimiz uchun unchalik toʻgʻri 
kelmaydi, chunki bizning Respublikamizda buxgalteriya  hisobining ma’lum tizimi tarkib topgan. Xorijiy davlatlarda 
har bir mamlakat oʻzining milliy standartlaridan foydalanadi. Bu standartlar mamlakat milliy iqtisodiyotiga xos 
boʻlgan xususiyatlarni oʻzida aks ettiradi, chunki sodir etilayotgan moliyaviy-xoʻjalik muomalalari turli davlatlarda 
turlicha talqin qilinadi[4]. 

Barcha davlatlarda hisob yuritishning umumiy tamoyillariga amal qilinadi. Respublikamizda qabul qilingan 
«Buxgalteriya hisobi toʻgʻrisida»gi Qonun va boshqa me’yoriy hujjatlar, jumladan milliy standartlar, ushbu 
tamoyillar asosida ishlab chiqilgan. Hozirgi kungacha buxgalteriya  hisobining milliy standartlarini ishlab chiqish 
va joriy etish boʻyicha katta ishlar amalga oshirildi. Kelgusida yangi milliy standartlarni ishlab chiqishda ob’ektiv 
voqelik asosida, milliy xususiyatlarni hisobga olgan holda ish olib borish davom ettirilsa, yaxshi natijalarga 
erishiladi, deb oʻylaymiz[8]. 

Mualliflar M.Alles va G.Grey [9] raqamli texnologiyalarning moliyaviy hisobotga ta’sirini chuqur tahlil qilib, 
xususan, real vaqt (real-time) ma’lumotlar oqimi, avtomatlashtirilgan hisob-kitob tizimlari va bulut texnologiyalari 
natijasida an’anaviy hisobot sikllarining qisqarishini koʻrsatadilar. Shuningdek, raqamli iqtisodiyot sharoitida 
ma’lumotlar hajmi va murakkabligi ortgani sababli, moliyaviy hisobotlarda aniqlik va moslikni ta’minlash oson 
emasligi ta’kidlanadi. Mualliflar moliyaviy axborot sifati va audit jarayonlarining moslasha olmasligi raqamli 
xavflarni oshirishi va hisobotlarning ishonchliligiga tahdid solishi mumkinligini qayd etadilar.

D.Yermak [10] oʻz tadqiqotida blokcheyn texnologiyasining korporativ boshqaruv va moliyaviy hisobot 
tizimlariga ta’sirini oʻrganadi. Muallifning fikriga koʻra, blokcheyn texnologiyasi orqali moliyaviy operasiyalarning 
avtomatik qayd etilishi va oʻzgarmasligining ta’minlanishi natijasida moliyaviy hisobotlarning shaffofligi va 
ishonchliligi keskin ortadi. Biroq, u shuningdek, yangi texnologiyalarni qabul qilishda tashkilotlar duch keladigan 
tartibga solishdagi, standartlashtirishdagi va texnik tajriba etishmasligidagi muammolarni ham koʻrsatadi. 
Hisobotlarni auditsiz tasdiqlash imkoniyati moliyaviy nazoratning yangi shakllarini talab qiladi.

J.Day va M.Vasharxeli [11] tadqiqotida blokcheyn asosida shakllanayotgan yangi hisob-kitob va audit 
muhitini tahlil qiladilar. Tadqiqotda raqamli iqtisodiyotda an’anaviy moliyaviy hisobot modellari vaqt sinoviga 
dosh berolmasligi, ma’lumotlar oqimi va tranzaksiyalar tezligi natijasida hisobotlar doimiy ravishda yangilanishini 
talab qilishi ta’kidlanadi. Mualliflar blokcheyn asosidagi “real vaqtda hisob-kitob” konsepsiyasi moliyaviy 
axborotning aniqligi, izchilligi va tezkorligini oshirishini, biroq yangi texnologik xavflar, maxfiylik va raqamli 
xavfsizlik muammolarini ham keltirib chiqarishini qayd etadilar.

T A D Q I Q O T  M E T O D O L O G I YA S I
Mazkur maqolada, ilmiy abstraksiyalash, induksiya va deduksiya, tahlil va sintez, iqtisodiy-matematik 

qiyoslash va guruhlash kabi iqtisodiy tahlil va statistik usullardan keng foydalanilgan.
	

T A H L I L  V A  N A T I J A L A R
Moliyaviy hisob sohasida oʻtkazilgan tadqiqotlar, xususan, Andijon viloyatidagi auditorlik firmalari tomonidan 

tayyorlangan auditorlik xulosalari hamda qoʻshma korxonalarda buxgalteriya hisobini tashkil etish tajribalari 
tahlil qilinib, ushbu yoʻnalishda bir qator echimini kutayotgan masalalar mavjudligi aniqlandi. Olingan natijalarga 
koʻra, olimlar va mutaxassislar quyidagi ustuvor masalalarga e’tibor qaratmoqdalar:

Chet el sarmoyasi jalb etilgan korxonalarda balans mahalliy va xorijiy buxgalterlar tomonidan turlicha 
shakllantirilishi, ular oʻrtasidagi tafovutning ba’zi hollarda salmoqli darajada ekanligi;

Mahsulot ishlab chiqarish tannarxiga kiritiladigan xarajatlar va moliyaviy natijalar shakllanish tartibi borasida 
milliy sarmoyadorlar hamda chet ellik hamkorlar oʻrtasida qarashlar farq qilishi;

Asosiy vositalar amortizasiyasi hisob-kitobi usullari va baholash mezonlari turlichaligi tufayli mahsulot 
tannarxida keskin oʻzgarishlar yuz berishi;

Bir qarashda, mazkur muammolarni bartaraf etish uchun amaldagi huquqiy-me’yoriy hujjatlar etarli tuyuladi. 
Darhaqiqat, yangi qabul qilingan Nizom ushbu muammolarning birinchi va ikkinchisiga, milliy buxgalteriya 
standartlari esa uchinchi va toʻrtinchi masalalarga echim sifatida xizmat qilishi mumkin. Biroq amaliyot shundan 
dalolat bermoqdaki, qoʻshma korxonalardagi moliyaviy hisob sohasida yuzaga kelayotgan muammolar, asosan, 
ikki tomon manfaatdor sub’ektlarining hisob yuritish va hisobot tayyorlash borasidagi yondashuvlari bir-biridan 
farq qilishi bilan bogʻliq.

Shuning uchun amaldagi normativ hujjatlarga yanada aniqlik kiritish, zarurat tugʻilganda, ularni qayta koʻrib 
chiqish va takomillashtirish maqsadga muvofiq. 

Bu esa, oʻz navbatida, korxonalarda hisob siyosatiga yanada jiddiy yondashishni talab etadi. Chunki 
hisob siyosati moliyaviy hisobning asosiy poyagidir va uning toʻgʻri shakllantirilishi — hisobotning xolisligi va 
ishonchliligi garovidir. Shu bois, qoʻshma korxonalarda xalqaro va milliy standartlar oʻrtasidagi uygʻunlikni 
ta’minlovchi, amaliyotga moslashgan, qonuniy va innovasion yondashuvga asoslangan hisob siyosati modelini 
joriy etish dolzarb vazifalardan biri sifatida qaralishi lozim.

Aytib oʻtilgan muammolar haqiqatan eng dolzarb ekanligini inkor etmagan holda, moliyaviy hisob va hisobot 
muammolari bundan ham kengroq ekanligini ta’kidlab oʻtmoqchimiz. Xususan, moliyaviy hisobni yuritishda 
hisobning ayrim uchastkalarida etarlicha muammolar mavjudligi sezilib qolmoqda. Fikrimizni asoslash 
maqsadida Andijon biokimyo aksiyadorlik jamiyati ma’lumotlaridan foydalanamiz (1–jadval). 

1– jadval. Davr xarajatlari boʻyicha yangi xarajat moddalarining yuzaga kelishi (ming soʻm hisobida).

Xarajat moddalari 2020-yil 2021-yil 2022-yil 2023-yil 2024-yil

Uyali aloqa xizmati 2543,7 3806,0 6100,0 3347,0 956,9

Internet tarmogʻi xizmati - - 100,0 132,0 245,0

Fondlarga ajratmalar 10850,9 9790,8 34805,2 114397,6 111450,0

Dargumon qarzlar boʻyicha zararlar - 4542,1 - 2021,2 66827,3

Ma’lumki, moliyaviy hisobot  ma’lumotlaridan koʻpchilik hollarda eng muhimlari sifatida foyda (zarar) 
koʻrsatkich olinadi. Moliyaviy natijalarning foyda yoki zarar ekanligini esa qator omillar belgilab beradi[8]:

1. Mulk qiymatining aniqlanishi; 
2. Tovar moddiy zahiralar tannarxini hisobdan chiqarish usullari; 
3. Xalqaro aloqalarda valyuta muomalalari hisobi; 
4. Yangi xoʻjalik holatlarining yuzaga kelishi. 
Jadval ma’lumotlari sanab oʻtilgan omillarga aloqador boʻlib, ular daromadlar, xarajatlar tarkibi va ularning 

moliyaviy hisobotlarda aks ettirilishiga ta’sir qiladi.      
Koʻrib oʻtilayotgan masalaning yana boshqa tomoni mavjud boʻlib, bunda moliyaviy hisob va hisobot 

muammolarini hal etishda koʻp jihatdan buxgalteriya hisobining huquqiy tartibga solinishi muhim ekanligiga 
e’tiborni qaratish lozim.  

X U L O S A  V A  T A K L I F L A R
Buxgalteriya hisobining huquqiy tartibga solinishi barcha davlatlar qonunchiliklarining turli sohalarga ta’siri 

boʻyicha ikki guruhga boʻlinadi: 
1. Qonuni qat’iy, mukammal holda ishlab chiqilgan davlatlar;
2. Qonunchilikning umumhuquqiy yoʻnalishiga ega boʻlgan davlatlar.
Birinchi guruh davlatlarida qonunlar oʻzlarida «siz majbursiz» degan xarakterda ishlab chiqariladi. Jismoniy 

va huquqiy shaxslar qonunga toʻla boʻysunishlari kerak. Bunday davlatlarda hisob standartlari qonunchilik 
asosida ishlab chiqariladi. Hisob yuritish detallashtirilgan holda amalga oshiriladi va qattiq nazorat qilinadi. 
Buxgalteriya hisobining asosiy vazifasi davlat soliqlarini toʻgʻri hisoblash va oʻz vaqtida toʻliq toʻlash ustidan 
nazorat qilish hisoblanadi. Bunday davlatlarga misol qilib Germaniya, Fransiya, Argentinani keltirishimiz 
mumkin[6]. 

Ikkinchi guruh davlatlarida qonunlar «sizga ruxsat yoʻq» degan ma’noni ifodalaydi. Qonunlar jismoniy 
va huquqiy shaxslar faoliyat koʻrsatishi mumkin boʻlgan chegalarni koʻrsatib beradi. Hisob standartlari bu 
davlatlarda davlat tomonidan emas, balki turli professional tashkilotlar tomonidan ishlab chiqariladi. AQSh, 
Buyuk Britaniya shu kabi davlatlarga yaqqol misol boʻla oladi[2]. 

Hisob ijtimoiy va iqtisodiy sharoitlarning mavjudlik darajasi, ishlab chiqarishning rivojlanishi, boshqaruv-

moliyaviy tizim mutaxassis kadrlarini tayyorlash darajasiga bogʻliq holda shakllanadi. Bu sharoitlar bir-biriga 
bogʻlangan. Yuqori darajada ishlab chiqarish jarayonining hisobini yuritish uchun etuk mutaxassis buxgalter 
kerak boʻladi. 

Agar davlat etuk buxgalterlar tayyorlashni yoʻlga qoʻymasa, bu davlatda buxgalteriya hisobi rivojlanmay 
qoladi. Xuddi shunday fikrni moliyaviy axborot iste’molchilari haqida ham aytish mumkin. Moliyaviy axborotni 
qayta ishlash va tayyor holda iste’molchilarga berish iste’molchilarning kasbiy madaniyati, ma’lumoti, axborotni 
qay darajada qabul qilinishini e’tiborga olib tashkil etilishi kerak. 

Yirik transmilliy kompaniyalar oʻzlarining asosiy boshqaruv idorasini rivojlangan davlatlarda ochganlar. Bu 
davlatlarda hisob tizimi yaxshi rivojlangan va etuk mutaxassis kadrlar mavjud. 

Iqtisodiyoti tez rivojlanayotgan davlatlarda iqtisodiy oʻzgarishlarni hisobga olishni amalga oshiruvchi yaxshi 
tizim va etarli bilimga ega boʻlgan kadrlar yoʻq. Buxgalteriya hisobi tizimi iqtisodiy oʻsishdan orqada qolgan. 
Maxsus adabiyotlarni oʻrganish natijasida bunday davlatlarga misol qilib Tayvan, Janubiy Koreya, Braziliya kabi 
davlatlarni keltirishimiz mumkin[1]. 

Ushbu maqolada koʻtarilgan muammolar echimini izlash davomida buxgalteriya hisobi xalqaro rivojlanishi 
tarixiga nazar tashlashimizning sababi allaqachon ma’lum boʻlgan narsalarni qayta ixtiro qilishning hojati yoʻq 
ekanligini aytib oʻtish xolos. Ana shu tamoyilga amal qilgan holda moliyaviy hisobni yuritish va hisobotni tuzish 
boʻyicha mamlakatimiz buxgalterlari oldida yuzaga kelgan muammolarni hal qilish yoʻllarini buxgalteriya hisobi 
xalqaro standartlariga asoslanib aniqlash maqsadga muvofiq, deb hisoblaymiz. 

